
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

[ ৩১ ]






১৯। তাড়কপাদ




 ইঁহার আমরা একটি গান পাইয়াছি; তাতে ৮টি সংস্কৃত, ২১টি সংস্কৃত হইতে উৎপন্ন, ২১টি পুরাণ বাঙ্গালা ও ৫টি চলিত বাঙ্গালা কথা আছে। গানের নমুনা,—




অপণে নাহিঁ সো কাহেরি শঙ্কা।

তা মহামুদেরী টুটি গেলি কংখা॥

অনুভব সহজ মা ভোল রে জোঈ।

চৌকোট্টি বিমুকা জইসো তইসো হোই॥  [পত্রাঙ্ক ৫৬]








২০। ডোম্বী




 ডোম্বী হেরুক নামে মগধের একজন রাজা ছিলেন, তিনি সন্ন্যাসী হইয়া যান। তাঁহাকে কখনও আচার্য্য, কখনও মহাচার্য্য ও কখনও সিদ্ধ বলা হইয়াছে। তিনি বজ্রযান ও সহজযান সম্বন্ধে পুস্তক লিখিয়াছেন। ‘ডোম্বীগীতিকা’ নামে তাঁহার এক সংকীর্ত্তনের পদাবলী আছে। আমরা তাঁহার একটি মাত্র গান পাইয়াছি। তাতে ৬টি সংস্কৃত, ৬টি সংস্কৃত হইতে উৎপন্ন, ৪০টি পুরাণ বাঙ্গালা ও ৯টি চলিত বাঙ্গালা কথা আছে।






গঙ্গা জউনা মাঝেঁ রে বহই নাঈ।

তহিঁ বুড়িলী মাতঙ্গি পোইআ লীলে পার করেই॥

বাহতু ডোম্বী বাহ লো ডোম্বী বাটত ভইল উছারা।

সদ্গুরুপাঅপএে জাইব পুণু জিণউরা॥  [পত্রাঙ্ক ২৫]








২১। ভাদেপাদ




 আমরা ইঁহার একটি গান পাইয়াছি; তাতে ৪টি সংস্কৃত, ৭টি সংস্কৃত হইতে উৎপন্ন, ২৪টি পুরাণ বাঙ্গালা ও ৫টি চলিত বাঙ্গালা কথা আছে।






এত কাল হাঁউ অচ্ছিলেঁ স্বমোহেঁ।

এবেঁ মই বুঝিল সদ্গুরুবোহেঁ॥

এবেঁ চিঅরাঅ মকুঁ ণঠা।

গণসমুদে টলিআ পইঠা॥  [পত্রাঙ্ক ৫৪]








২২। বীণাপাদ




 ইনি বিরূপের বংশধর। ইনি বজ্রডাকিনী দেবীর গুহ্য পূজার পুস্তক লিখিয়াছেন। আমরা ইঁহার একটি গান পাইয়াছি। উহাতে ১০টি সংস্কৃত, ৫টি সংস্কৃত হইতে উৎপন্ন, ২৪টি পুরাণ বাঙ্গালা ও ৫টি চলিত বাঙ্গালা কথা আছে। ইনি ‘সন্ধ্যাভাষায়’ বীণা অবলম্বনে এই গানটি লিখিয়াছেন।

